
Sorve a cornixe e statue ean stæte misse

Di marittimi eroi vantæ dä fama

Primma che ô mondo a fâ stordî vegnisse

O scrovitô di Antille e de Bahama,

Cioè Annon, Pitea, Neärco, Ippalo, Ulisse,

Diego Cam, Marco Polo, Vasco Gama,

E tanti atri notæ në dotte pagine

E da Spagna e da Grecia e de Cartagine.

E de sotto gh’ëan missi quelli eroi

Da Spagna, Franza, Italia e d’Inghiltæra,

I quæ scrovivan da Colombo in poi

Quarche isoa nêuva, o quarche nêuva tæra

Di popoli olivastri, o brûn, o moi,

Che l'Oceano immenso in lê ô rinsæra:

Fra i quæ Noli pe nautiche intrapreise

Doppo l’Eroe ô primmo mainâ zeneise.

E fêua de statue in quello tempio erette

A-a memoia di primmi eroi do mâ,

Gh’ëan pù di affreschi e de scultûe dirette

E scoverte ciù belle a eternizzâ:

Opere de scopello ciù perfette,

Nè pittûe ciù mirabili vantâ

Fra-e prodûzioîn de genio e d’arte umana

No pêu nè a schêua d’Atene, nè a Romana.

I affreschi ëan nêuve e gh’ëa tanta maestria

Che no poivi di stessi immaginâve

A cosa ciù graziosa e ciù finia:

Besêugnava toccâli pe asseguâve ,

Se foîsan superficie coloria

Con tant’arte e evidenza da ingannâve .

Oppù uña cosa reale ommi, campagne,

Nûvie, boschi, sciummæe, valli e montagne.

